Hankie van der Tuin
Etentien

Een schoffien leden wodde ik opbeld deur mien kleindochter Jaslin, zi’j mos twie gaasten hebben veur heur examen veur kok; en as ik woensdag ok wel kon… En as ik nog iene vraogen wol, want et mossen twie vrouwluden wezen.

Now, ik wol wel, en ik zol Jannie bellen as zi’j mitgaot. En ja heur, Jannie wol graeg mit. Ik zol heur om elf ure ophaelen, want we moesten om twaelf ure in Sneek wezen.

Wat een aeventuur, ik sleup d’r haost niet van…

Ik moch de tomtom van Anton mithebben. Ik hadde mien zundagse kleren an en om half elven gong ik Jannie al ophaelen. De tocht naor Sneek gong goed, ik bin mit 100 km d’r veur naor toe reden. We konnen et goed vienen, mar et was nog mar twintig over elf, dat we waachten mar even in de auto. Om kwat veur twaelf gongen we naor et resteraant.

D’r stonnen een peer leerlingen buten en die zeden gedag. Dus wi’j ok, mar now bleek dat Jaslin daor ok bi’j was! Ze was verkleed en hadde een mooi mussien op!

Now, wi’j naor binnen en vraogen waor as we wezen moesten.
Daor kwam een meneer an, en die vreug veur wie wi’j kwammen. Now, veur Jaslin Draaisma netuurlik. Oe ja, ze warkt bi’j Tjaarda! Wi’j moesten nog mar even waachten, want de veurbereidings weren nog niet klaor. Eindelik mochten we oons melden, en wodden we deur een jonge naor taofel twieje brocht. Et was in een mooie zael mit een prachtige schouw en een oolderwetse kachel.    

Et kon beginnen. Eerst mar wat drinken en daornao kwam d’r een waarm brotien mit botter; Jannie kreeg een bruun en ik een wit, lekker! Doe een veuroffien: een groot bod mit een slaoblad, daor zat van alles op en de ober geut d’r ok nog saus omhenne. D’r zatten alderdeegst rauwe bonen bi’j, mar et was wel lekker. Ik hadde al tegen Jannie zegd: ‘Alles opeten, heur!!’

Doe kwam d’r een diep soepbod, en hiete dat dat bod was. In de soep zat wat zalm en stokkies veurjaorssiepel. Daor hebben we even naor keken, mar doe kwam hi’j mit een soepterrine en lepelde oons prachtige aspergesoep in dat diepe bod, wat lekker!! Hi’j kwam wel de hieltied vraogen as et wel lekker was… Ik zee alle keren: ‘Dik veur mekaander!’ Tegen Jannie zee ik, da’k ok wel es wat anders zeggen moch.

Twie meter van oons of zat een examinater alles op te schrieven hoe as Steven et dee.

Now, en doe kwam et heufdgerecht. Weer een arg waarm bod, neffens mi’j mos Steven ondertussen wel blaoren op ’e aarms hebben. Op et bod laggen twie stokkies vis, ik weet niet meer wat veur vis. D’r lag ok wat op, et leek mi’j fruit toe dat ik stopte et in de mond. Ik heb et gauw in de haand spi’jt, jongejonge, wat vies. Laot et now citroen wezen en die moej’ vanzels op je vis drokken… Et was hatstikke lekker en gelokkig gien graot.
D’r was ok nog lekkere gruunte bi’j, die was waarm, mar ik weet de naeme niet meer.

En doe kwam et toetien: bavarois daor eerdbeien ommetoe zwommen mit een bultien slagroom en een pepermuntblattien d’r boven op. Et was onderhaand al twie ure en doe kregen we ok nog koffie nao.

Doe zee Jannie: ‘Ik moet naor et husien’, en vot was ze. Ja, dat hej’ wel es mit oolde meensken. Ikke d’r mar aachteran, Steven zol wel daenken: een mooie boel, gaon ze d’r zo vandeur! Mar wi’j kwammen vanzels wel weeromme, want wi’j wollen weten as Jaslin ok slaegd was!!!
En dat was gelokkig et geval. Want daor kwam ze an en zee: ‘Ik bin slaegd!!!’

Wi’j heur vanzels fielseteren en foto’s maeken. Bliede weren we allemaole. Steven was ok slaegd, heurden we laeter. Now, gelokkig mar. Dus we konnen mit een voldaon gevuul weer naor huus toe.

We hebben een mooie middag had! Bedankt, Jaslin, en gao mar mooi veerder op dit pad!

